
félags bókmenntafræðinema við Háskóla Íslands

2024-2025

I. KAFLI:
Heiti félagsins, félagsaðilar og markmið

1. gr.
Félagið heitir Torfhildur og er félag nema í Almennri bókmenntafræði við Háskóla Íslands.

2. gr.
Allir þeir sem skráðir eru til náms í almennri bókmenntafræði við Háskóla Íslands geta gerst
félagar í Torfhildi. Þá geta aðrir velunnarar félagsins fengið inngöngu ákveði stjórn Torfhildar
svo.

3. gr.
Markmið félagsins er að gæta hagsmuna bókmenntafræðinema og hlúa að framgangi og ímynd
fræðigreinarinnar jafnt innan Háskólans sem utan. Félagið skal efla félagslíf
bókmenntafræðinema.



II. KAFLI:
Stjórn félagsins

4. gr.
Stjórn félagsins skal skipuð forseta, varaforseta, skemmtanastjóra, ritara og gjaldkera og er hún
kjörin til eins árs í senn. Með stjórn félagsins skal einnig starfa einn eða tveir fulltrúar fyrsta árs
nema. Einnig skal ritstjóri tímaritsins Leirburður sitja í stjórn Torfhildar. Stjórn skal einnig skipa
einn félagsmeðlim til að gegna stöðu hagsmunafulltrúa bókmenntafræðinema

5. gr.
Forseti félagsins er helsti talsmaður þess og ber ábyrgð á miðlun upplýsinga til félagsmeðlima og
stjórnar. Hann boðar til stjórnarfunda sem og aðalfunda.

6. gr.
Varaforseti félagsins er staðgengill forseta.

7. gr.
Ritari félagsins skal halda gerðabók, þar sem í eru skráðir fundir stjórnarinnar, almennir
félagsfundir og allir aðrir helstu viðburðir er félagið varðar.

8. gr.
Skemmtanastjóri heldur utan um þær skemmtanir sem eru á vegum félagsins.

9. gr.
Gjaldkeri félagsins sér um fjárreiður þess. Hann heldur sjóðsbók um tekjur félagsins og gjöld og
leggur fram reikninga þess á aðalfundi í lok hvers árs.

10. gr.
Fulltrúi/ar fyrsta árs nema í stjórn sér um að hagsmunum þeirra sé borgið innan Torfhildar og
hefur kosningarétt innan stjórnar líkt og aðrir stjórnarmeðlimir.

11. gr.
Ritstjóri Leirburðar, tímarits bókmenntafræðinema, situr í stjórn Torfhildar og hefur kosningarétt
líkt og aðrir stjórnarmeðlimir.

12. gr. [Afnumin á aðalfundi félagsins 12. maí 2023. 4.gr. umorðuð til að skipa stöðu



hagsmunafulltrúa.]

13. gr.
Stjórn félagsins ræður málefnum þess með þeim takmörkunum sem lög þessi setja. Hún tekur
nánari ákvarðanir um starfsemi þess og er ábyrg fyrir fjárreiðum og skuldbindingum gagnvart
öðrum aðilum.



III. KAFLI:
Almennir félagsfundir

14. gr.
Stjórn félagsins er skylt að boða til almenns félagsfundar ef 10% félagsaðila fara fram á það.
Skal beiðni þess efnis undirrituð af viðkomandi félagsaðilum.

15. gr.
Fyrsti almenni félagsfundur haustannar skal haldinn á fyrstu þremur kennsluvikum haustannar.
Leyfilegt er að hafa það samhliða annarri dagskrá félagsins.

16. gr.
Ef forseti, varaforseti, ritari, gjaldkeri eða skemmtanastjóri segir af sér á miðju tímabili er
leyfilegt að meirihluti stjórnarinnar kjósi sér nýjan fulltrúa til að gegna því embætti út tímabilið.
Varaforseti skal þó ávallt vera staðgengill forseta þar til nýr forseti hefur verið kjörinn.

17. gr.
Kosning embættismanna fer fram á almennum félagsfundi og er bindandi. Sé einungis einn
frambjóðandi til embættis félagsins skoðast hann sjálfkjörinn í embættið. Að öðrum kosti skal
fara fram kosning á milli frambjóðenda og ræður þá afl atkvæða úrslitum, skal sú kosning vera
leynileg. Sá frambjóðandi sem fleiri atkvæði hlýtur í kosningunni er talinn réttkjörinn í embættið.
Ef enginn frambjóðandi hlýtur meirihluta skal kosið aftur á milli þeirra tveggja er flest atkvæði
hlutu.



IV. KAFLI:
Ýmis ákvæði

18. gr.
Vantraust á embættismenn félagsins skal borið fram skriflega og skulu minnst 10% félagsaðila
undirrita það. Stjórn félagsins skal boða til félagsfundar um vantrauststillöguna innan viku frá
því hún er fram borin. Til að vantrauststillaga hljóti samþykki þurfa meirihluti fundarmanna að
samþykkja hana. Að lágmarki skulu 75% félagsaðila vera viðstaddir á slíkum fundi svo hann
teljist gildur. Ef vantrauststillaga er samþykkt skal kosið á ný til embættis á sama hátt og á
aðalfundi.

19. gr.
Ef ágreiningur kemur upp vegna val stjórnar á einstakling í laust embætti geta félagsaðilar boðað
til almenns félagsfundar.

20. gr.
Til að breyta lögum félagsins þarf meirihluta atkvæða á almennum fundi. Tillögur til
lagabreytinga skulu hafa borist stjórn félagsins fjórum dögum fyrir auglýstan fund og skulu
auglýstar um leið og þær berast á þeim stöðum þar sem fundurinn er auglýstur. Komi fram tillaga
um að leggja félagið niður þarf að lágmarki 75% félagsaðila að vera viðstaddur á aðalfundi og
allir mættir þurfa að greiða atkvæði fylgjandi þeirri tillögu.

21. gr.
Óski félagsaðilar eftir því að skoða bókhald félagsins þarf þá að koma formleg beiðni til stjórnar
og fer það þá í hlut gjaldkera að fara yfir bókhaldið með þeim félagsaðila/félagsaðilum.

22. gr.
Leirburður, tímarit bókmenntafræðinema, skal vera undir stjórn Torfhildar. Embætti ritstjóra skal
vera kosið á aðalfundi samhliða nýrrar stjórnar Torfhildar (sjá 17. gr.) og skal ritstjóri einnig
gegna almennu hlutverki stjórnarmeðlims (sjá 11. gr.).


